
Ittoqqortoormiinut Ittoqqortoormiiniillu angalanissat pitsanngorsaavigineqarnissaat 

pillugu Naalakkersuisut nalunaarusiornissamik peqquneqarnissaannik Inatsisartut 

aalajangigassaattut siunnersuut. Nalunaarusiami aningaasaliissuteqarnissamut 

periarfissat ilanngunneqassapput. Nalunaarusiaq upernaami ataatsimiinnermi 2026-mi 

Inatsisartunut agguaanneqassaaq. 

(Inatsisartunut ilaasortaq Mette Arqe-Hammeken, Naleraq) 

 

 

 

Akissuteqaat 

(Ineqarnermut, Attaveqaasersuutinut Isorliunerusunullu Naalakkersuisoq) 

 

 

Siullermeerneqarnera  

 

 

Siunnersuuteqartoq Mette Arqe-Hammeken Naleraq-meersoq, Ittoqqortoormiinut 

Ittoqqortoormiiniillu angalanissat pitsanngorsaavigineqarnissaannut periarfissat, ilanngullugit 

aningaasalersuinissamut periarfissat, pillugit nassuiaasiortoqarnissaa pillugu siunnersuummik 

saqqummiussineranut Naalakkersuisut sinnerlugit qutsavigaara. 

 

Ullumikkut Akureyrip Nerlerillu Inaata akornanni sapaatip akunneranut marloriarluni 

timmisartuussisarnissaq pillugu kiffartuussinissamut isumaqatigiissummik Norlandair 

isumaqatigiissuteqarfigineqarpoq. Taamaattumik angalasut Nerlerit Inaannut aamma Nerlerit 

inaannit angalanerminni ingerlaqqinniarlutik Reykjavik aamma Akureyri 

aqqusaartartussaavaat. Tamatuma saniatigut Nerlerit Inaata aamma Ittoqqortoormiit akornanni 

angallavimmut Air Greenland kiffartuussinissamut isumaqatigiissuteqarfigineqarpoq. 

Isumaqatigiissutit marluusut taakkua 2030 naanissaanut ilanngullugulu atuupput. 

 

Nuummi mittarfiup ammarnerani aammalu Qaqortumi Ilulissanilu mittarfiit 

atorneqalernissaanni ukiuni makkunani Kalaallit Nunaanni malunnaatilimmik 

allanngoriartortoqarpoq. Nunarput tamakkerlugu innuttaasut assartuussinikkut 

angalaniarnikkullu atugaannik pitsanngorsaanissaq Naalakkersuisunit ingerlaavartumik 

sulissutigaarput aammalu attaveqaasersuutit ineriartornerat ilutigalugu periarfissat nutaat 

misissorneqartarnissaat pingaartillugu. Naalakkersuisooqatigiinnissamut isumaqatigiissummi 

oqaatigineqartutut, qinersivimmi matumani Tasiilami Ittoqqortoormiinilu 

mittarfiliortoqarnissaa suli sulissutigineqarpoq. 

 

Tulliullugu Naalakkersuisut Naalagaaffimmut sinaakkutissatut isumaqatigiissummik 

isumaqatigiissuteqarput, Folketing-imit, aningaasaliissutinut tunngavissaq ilanngullugu, 

taperseereernerup kingorna Kalaallit Nunaata piujuartussamik ineriartortinneqarnissaanut 

tunngavissaliisussamik. Ilaatigut Ittoqqortoormiini nunap immikkoortuani nutaamik 

mittarfiliornissamut tamakkiisumik aningaasalersuinissamut Naalagaaffik tapersiiniarpoq. 

Ittoqqortoormiit siunissami attaveqaasersuutitigut pitsanngorsaavigineqarnissaa 

isumaqatigiissummi qulakkeerneqarpoq, aammalu akigititatigut kiffartuussinermullu 

atugassarititaasut sanaartornissamut pilersaarummut tassunga atassuserneqarnissaa pillugu 

misissuinissanut isumaliutersuuteqarnissanullu pisariaqartunut annertunerusumik 

pissutissaqalersitsisussaalluni.  

 

Taamaattumik Naalakkersuisunit inassutigaarput, nassuiaat 2027-mi Upernaakkut 

ataatsimiinnissamut suliarineqassasoq saqqummiunneqassasorlu allannguutigitillugu, 

siunnersuut akuerineqassasoq: 

 

Ittoqqortoormiinut Ittoqqortoormiiniillu angalanissat pitsanngorsaavigineqarnissaat 

pillugu Naalakkersuisut nalunaarusiornissamik peqquneqarnissaannik Inatsisartut 

aalajangigassaattut siunnersuut. Nalunaarusiami aningaasaliissuteqarnissamut 

periarfissat ilanngunneqassapput. Nalunaarusiaq kingusinnerpaamik Upernaakkut 

2027-mi ataatsimiinnermi Inatsisartunut saqqummiunneqassaaq. 

 

Piffissamut pilersaarummi tassani misissueqqissaarnernut nalilersuinernullu pisariaqartunut 

pisariaqartunut patajaannerusumik tunngavissaqalersitsissaaq.  

 

Tunngavilersuutit siuliani taaneqartut tunngavilersuutigalugit Naalakkersuisunit 

inassutigaarput siunnersuut Inatsisartuni kajumittumik suliarineqassasoq aammalu 

Inatsisartuni oqallinnissaq qilanaaralugu. 

 


